
Avon igl Ischi

La roma vegn verda, veseis, digl Ischi,

Da frestg seornescha siu niebel tschupi.
Niev anim el cor dils Romontschs e¢ Grischuns
La veta dedesti e conti canzuns!

Udis ramuront ils uals montagnards,

Cul Rein seuneschan els sin tuttas varts:
Sco flums de montognas, o purs suverans,
Resuni la viarva dils Retoromans!

Da cuort aunc squitschava il criu unviernatsch
La tiara tenida sut peisas de glatsch;

Mo libra, levgiad’ ei la prada puspei,

Perquei el sulegl sesalzau selegrei!

Nos vegls antenats dagl unviern han pitiu,
Silsuenter ha lur primavera fluriu:

La Ligia ha nossas valladas levgiau,

La flur «libertad» ha alzau lu il tgau.

Cheu stevan ils Grischs radunai ed uni,
Lur plaid e cussegl bein udev’igl Ischi,
S’ alzaus avon Diu lu igl engirament

Ha dau alla patria il bien salvament.

La roma vegn verda, veseis, digl Ischi,

Da frestg seornescha siu niebel tschupi, -
Niev anim el cor dils Romontschs e Grischuns
La veta carschenti e conti canzuns!

Florin Camathias.

